Оюннар
Ойнаар бетинде, киржикчилерни таптыг белеткээр. Башкырыкчыга шимченгир, сагынгыр, улус-биле тода чугаалажыр кижини шилиир. Аңаа оюннуң дүрүмүн шуут көргүзүп, каяа, кайы үеде, кымнар-биле, канчаар ойнаарын, ол ышкаш кандыг херекселдер ажыглаарын айтып, тыпчып бээр. Кол сорулга – оюнну ала-чайгаар хөй кижи ойнаар хевирже киирер.
Башкының сагыш салыр чүүлүнүң бирээзи-киржикчилерниң айыыл чок чоруун хандырары. Оюн бүрүзүнүң мага-ботка айыылдыг болгу дег талаларын ыяап өөренип көрүп, ол дугайында башкарыкчыларга тускай айтыышкынны бээр. Чижээ, хаак аъттар чарыжының үезинде киржикчилерниң туружун, «аъдының ужу-бажын, кудуруун» өйлеп башкарарын айтыр.
Бо номче шимченгир оюннарны киирген. Ук оюннар тыва улустуң амыдыралы, мифологиязы-биле холбашкан.
АСКАК-КАДАЙ
Башкы айтып-ла бээр болза, «Аскак-Кадайны» бичии уруглар хөлчок сонуургап ойнаар. Бо оюнну каш-даа кижи ойнап болур. Баштай черге аразы 10 метр хире ырак ийи өг төгериктей чуруп алыр. Аал коданының чижек кызыгаарын дугуржуп алыр. Ол дээрге Авазының болгаш Аскак-Кадайның девискээри болур.
Оюнну ойнаар улус: Авазы, уруглары, Аскак-Кадай.
Баштай Авазы биле уруглары өөнге турар. Хенертен Аскак-Кадай чедип кээр. Уруглар Авазының артынче чаштынгылай бээр. Аскак-Кадай ужур эдерип, Авазынче даңза сунар (маңаа өгге келген улус-биле албан таакпылажыр ужур дугайында бичии чугаалай кааптар). Авазы даңзаны соргулааш, артында уруунче сунар.
Уруу тургаш:
-Аза таакпызы тыртпас мен – деп чугаалаар.
Өске кижиниң чугаазын дыңнап кааш, Аскак-Кадай мынча деп айтырар:
— Артыңда кым боор?
— Аа, артымда бе? Көгээржиим-дир ийин, агбайым.
— Көгээржииңниң артында кым боор?
— Ооң артында бе? Көгээржиктиң хөлегези-дир!
— Хөлеге артында хөлзеп турар кым чувел?
— Уругларым-дыр ийин, агбайым.
— Ындыг чүве болза, уругларыңны тудуп чиир мен.
— Хоржок, сеңээ уругларым бербес мен!
— Ыңай тур, туттум-на!
Авазы уругларын камгалай туруп алыр, а Аскак-Кадай оларже карак-кулак чок халдап эгелээр. Шупту улус Аскак-Кадайга туттурбас дээш дезип маңнаар, бот-боттарынга дузалажыр, авазы уругларын бербес дээш кызар. Дезип маңнаарда, улус тударда аал коданының кызыгаарындан эртпес. Уруглар тударынга Аскак-Кадайга чүгле 10 минут бээр. Тудуп алган кижизин Аскак-Кадай өөнге сугар. Туттурган улусту шиидер (чаңгыс бут кырынга 5-6 минута турар). Чаңгыс-даа уруг тутурбаанда, Авазын шаңнаар. А уруглары дөгерези туттурганда, авазын шиидер (мегелеп ыгладыр).

